
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

 

mailto:scienceproblems.uz@gmail.com
https://t.me/scienceproblems_uz

Kirish. Bugun biz tarixiy bir davrda – xalqimiz o‘z oldiga ezgu va ulug‘ maqsadlar qo‘yib, 

tinch-osoyishta hayot kechirayotgan, avvalambor, o‘z kuch va imkoniyatiga tayanib, 

demokratik davlat va fuqarolik jamiyati qurish yo‘lida ulkan natijalarni qo‘lga kiritayotgan bir 

zamonda yashamoqdamiz. Bu yutuqlarning bardavomligi davlatimizning nafaqat siyosiy va 

iqtisodiy sohada salohiyatliligiga, balki xalqimizning madaniyati va turmush tarzi naqadar 

yuksak darajada ekanligiga bog‘liq. Chunki, bir millatning o‘zining an’anaviy, turli zamon va 

makon ruhiyatiga mos keladigan madaniyati va turmush tarziga ega bo‘lishi uning qanchalik 

qudratli ekanligini ko‘rsatadi. Shuning uchun biz kelgusi satrlarda madaniyat nima, qolaversa, 

yong‘in xavfsizligi madaniyati nima degan savollarni o‘rganib chiqamiz.  

Madaniyat inson hayoti va birligiga bog‘liq bo‘lgan tushunchadir. Shu o‘rinda, “Yong‘in 

xavfsizligi madaniyati” tushunchasi to‘g‘risida to‘xtalishdan ilgari “madaniyat” atamasi haqida 

fikr bildirsak. Entoni Giddens bu haqida quyidagilarni aytadi: “Madaniyat tushunchasi jamiyat 

tushunchasi singari eng ko‘p qo‘llaniladigan tushunchalardan biridir. Madaniyat o‘z ichiga 

muayyan guruhlarga taalluqli bo‘lgan qadriyatlarni, ular rioya etadigan me’yorlarni, ular 

yaratadigan moddiy noz-ne’matlarni qamrab oladi. Qadriyatlar mavhum ideallar bo‘lsa, 

me’yorlar odamlar rioya etadigan muayyan qoida va tamoyillardir. Me’yorlar jamiyatdagi 

“mumkin” va “mumkin emaslar”dir. [1]  

Kundalik hayotda “madaniyat” atamasini qo‘llar ekanmiz, ongning oliy mahsullari 

bo‘lgan san’at, adabiyot, musiqa, rassomlik kabilarni nazarda tutamiz. Madaniyat tushunchasi 

ijodiy faoliyatning shu turlarinigina emas, yana boshqa ko‘p hodisalarni qamrab oladi. Misol 

uchun ist’emol madaniyati, huquqiy madaniyat, parlament madaniyati, qonunlarni qo‘llash 

madaniyati, yong‘in xavfsizligi madaniyati kabi tushunchalar jamiyatimizda keng 

qo‘llanilmoqda.  

Materiallar va usullar. Yong‘inlar tahliliga e’tibor qaratadigan bo‘lsak, 

mamlakatimizda yil sayin yong‘inlar sonining kamayish tendensiyasi kuzatilayotgan bo‘lsada, 

biroq yiliga respublikada o‘rtacha 13 mingdan ziyod yong‘inlar sodir bo‘lishi, ularda 500 

nafarga yaqin fuqarolar turli tan jarohatlari olishi, 100 dan ortig‘i esa, halok bo‘lish holatlari va 

yetkazilayotgan iqtisodiy zarar bir necha milliard so‘mni tashkil etishi alohida e’tibor 

qaratishni talab etmoqda. 

Amalga oshirilayotgan islohotlarning natijalari, hattoki, tashqaridan kuzatganda xam 

sezilmoqda: shahar va aholi punktlarining qiyofasi o‘zgarmoqda, ko‘cha, uy va xiyobonlar obod 

bo‘lib bormoqda, ko‘zni qamashtiruvchi ko‘plab reklamalar, yangi do‘konlar, bozor, 

supermarketlar va boshqa inshootlar paydo bo‘ldi. Tadbirkorlar iste’molchilarning e’tiborini 

tortish maqsadida o‘z kashfiyotchiliklarini namoyon etmoqdalar. Shu bilan birgalikda ko‘pgina 

yoshlar katta miqdorda moddiy boylik topish ilinjida va ayni vaqtda buning uchun zarur bo‘lgan 

maxsus bilimlarga ega bo‘lish u yoqda tursin, hattoki, eng oddiy ma’lumot va madaniyat 

darajasiga erishmay turib, o‘ylamay-netmay o‘zlarini tijoratning turli sohasiga urmoqdalar. 

Hozirgi vaqtda asosan, vositachilik va olib sotarlikdan iborat bo‘lib qolayotgan tijoratga berilish 

salbiy oqibatlarga ham olib keladi, kishilarning ma’naviy qashshoqlanishiga va tafakkurining 

nomaqbul shaklda rivojlanishiga sabab bo‘ladi. Faqat boylik, mol-mulkning o‘zigina insonga 

baxt keltira olmaydi. Inson kamoloti uchun kitob, san’at, tarix, madaniyat va musiqa zarur. 

Insonda ma’naviy kamolotga erishish uchun ichki ehtiyojni shakllantirishda ota-ona va 

o‘qituvchining o‘rni nihoyatda katta. Ilm va ma’rifatga ijobiy munosabatni rivojlantirishda 

ijodiy tashkilotlar - matbuot, nashriyot, radio, televidenie, kino va teatrga ham ko‘p narsa 

bog‘liq. Huquqiy savodxonlikka erishish uchun talabchanlikdan tashqari jamiyat har bir 

kishining tegishli bilim darajasini o‘zlashtirib olishi uchun barcha zarur sharoitlarni yaratib 

berishda kuch-g‘ayratini ayamasligi ham zarur. Bu esa, qonunga rioya qilish har bir kishining 

ichki e’tiqodiga aylanishi uchun imkoniyat yaratadi. Agar, biz aholining, ayniqsa, talaba 

yoshlarning huquqiy savodxonligini, ya’ni yong‘in xavfsizligi qoidalariga talabchanliklarini 

oshirib, o‘zlarining turmush sharoitlari va ish faoliyatlarida yong‘in xavfsizligiga og‘ishmay 

rioya qilish ma’suliyatini shakllantirsak, talofatli, og‘ir va ayanchli oqibatli yong‘inlarning oldini 

oladi.  

Natija va munozaralar. O‘zbekiston Respublikasi “Yong‘in xavfsizligi to‘g‘risida”gi 

qonunining 3 – moddasida “Yong‘in xavfsizligi – odamlarning, yuridik va jismoniy 

shaxslar mol mulkining, shuningdek atrof tabiiy muhitning yong‘inlardan 

himoyalanganligi holati” deb ta’rif keltirilgan bo‘lsa, “Yong‘in xavfsizligi talablari – 

yong‘in xavfsizligini ta’minlash maqsadida qonun hujjatlarida belgilangan ijtimoiy va 

(yoki) texnik xususiyatga ega maxsus shartlar” deb ta’riflangan. “Yong‘in xavfsizligi” va 

“Yong‘in xavfsizligi talablari” tushunchalaridan foydalanib, yong‘in xavfsizligi 

madaniyati tushunchasiga quyidagicha ta’rif keltirsak bo‘ladi. [2] 

Yong‘in xavfsizligi madaniyati – yong‘in xavfsizligi sohasidagi bilim va ko‘nikmalarni 

o‘zida mujassam etgan, yong‘in bilan bog‘liq ekstremal holatlarda harakatlanish, yong‘in 

xavfsizligi talablari buzulishining oldini olish va o‘chirilishini ta’minlash yuzasidan 

fuqarolarning hatti – harakat qoidalari majmuasi tushuniladi. Shu o‘rinda aholining yong‘in 

xavfsizligi madaniyati mavjud maxsus yong‘in – texnik ma’lumotlarga ega bo‘lish majburiyatini 

taqozo etmasligini alohida ta’kidlab o‘tish joiz. Bunday vazifa qo‘yilmayapti ham, chunki buni 

hal etishning imkoni ham yo‘q, maqsadga muvofiq ham emas. Yong‘in xavfsizligi madaniyati 

yong‘in xavfsizligi bilimlarining alifbosini, eng oddiy normalarini bilishni, yong‘in – texnik 

me’yorlarning murakkab labirintida adashmaslikni, zarur hollarda o‘zini va mol mulkini 

yong‘indan himoyalash ehtiyojini o‘zida shakllantirishni taqozo etadi. Chunki bu ehtiyoj har 

qanday holda ham o‘z xatti-xarakatini belgilab olishda yong‘in xavfsizligi talablariga muvofiq 

keladigan etalonlarga suyanishga imkon beradi. [3] 

Yong‘in xavfsizligi sohasida normativ huquqiy tartibga solish quyidagi tamoyillarga 

muvofiq amalga oshiriladi: “O‘zbekiston Respublikasida demokratiya umuminsoniy 

prinsiplarga asoslanadi, ularga ko‘ra inson, uning hayoti, erkinligi, sha’ni, qadr-qimmati va 

boshqa daxlsiz huquqlari oliy qadriyat hisoblanadi” (O‘zbekiston Respublikasi 

Konstitutsiyasining 13 - moddasi), “O‘zbekiston Respublikasi fuqarosi va davlat bir-biriga 

nisbatan bo‘lgan huquqlari va burchlari bilan o‘zaro bog‘liqdirlar. Fuqarolarning Konstitutsiya 

va qonunlarda mustahkamlab qo‘yilgan huquq va erkinliklari daxlsizdir, ulardan sud qarorisiz 

mahrum etishga yoki ularni cheklab qo‘yishga hech kim haqli emas” (O‘zbekiston Respublikasi 

Konstitutsiyasining 19 - moddasi). O‘zbekiston Respublikasida fuqarolarning mulkga egalik 

qilish “Xususiy mulk boshqa mulk shakllari kabi daxlsiz va davlat himoyasidadir” (O‘zbekiston 

Respublikasi Konstitutsiyasining 53-moddasi) konstitutsiya bilan kafolatlanib, “Mulkdor 

mulkiga o‘z xohishicha egalik qiladi, undan foydalanadi va uni tasarruf etadi. Mulkdan 

foydalanish ekologik muhitga zarar yetkazmasligi, fuqarolar, yuridik shaxslar va davlatning 

huquqlarini hamda qonun bilan qo‘riqlanadigan manfaatlarini buzmasligi shart” ligi 

(O‘zbekiston Respublikasi Konstitutsiyasining 5- moddasi) belgilab qo‘yilgan. [3] 

Yong‘inlarning kelib chiqishiga sabab bo‘lgan deyarli barcha holatlar tahlili inson omili 

bilan bevosita bog‘liq ekanligini ko‘rsatadi. 

Bo‘lajak muhandislarni yong‘in xavfsizligi asoslari bo‘yicha o‘qitishdan maqsad – 

respublikadagi yong‘inga qarshi ahvolni barqarorlashtirish, ishlab chiqarish va turmushda 

yong‘in xavfsizligini ta’minlash maqsadida fuqarolarning yong‘inga qarshi madaniyatini 

oshirishdan iboratdir. 

Bo‘lajak muhandislarni yong‘in xavfsizligi asoslari bo‘yicha o‘qitishning asosiy 

vazifalari – ular tomonidan yong‘in xavfsizligini ta’minlash borasidagi bilimlarni egallash, 

yong‘in vaqtidagi harakatlar va usullarni o‘rganish, yong‘in sodir bo‘lganda fuqarolar hayoti va 

sog‘lig‘ini saqlash, ularda moddiy boyliklarni qutqarish bo‘yicha bilim va ko‘nikmalarni 

shakllantirishdir. 

Yong‘in xavfsizligi madaniyati kundalik hayotda yong‘in xavfsizligini ta’minlashga 

qaratilgan, o‘z hayotida yong‘in xavfsizligini amalga oshirish bilan bog‘liq muammolarni hal 

qilishda shaxsning qobiliyati va tayyorligini belgilaydigan bilim, ko‘nikma va malakalarni o‘z 

ichiga olgan, yong‘inda optimal harakat qilishga va yong‘in xavfsizligini ta’minlashdagi ijtimoiy 

munosabatlar majmuasi tushuniladi.  

Masalan, xonadan evakuasiya qilish mahorati yong‘inning xavfli omillari ta’sirida, 

evakuasiya rejasi va yong‘in paytida o‘zini tutish qoidalarini bilish bilan ifodalangan ko‘nikma 

va qobiliyatlarning kognitiv tarkibiy qismi bo‘lib, ushbu qobiliyatning asosiy komponenti 

favqulodda vaziyatlarda yaxshi muvofiqlashtirilgan harakatlardan iboratdir. 

Bundan tashqari, yangi ish sharoitlari bir kishining xabardorligining boshqa odamlar 

tomonidan olingan ma’lumotlarga bog‘liqligini yaratadi. Shu sababli, bunday holatda, mustaqil 

ravishda ma’lumotni o‘zlashtirish va to‘plash imkoniyati yetarli bo‘lmaydi, shuning uchun, 

jamoaviy bilimlar asosida qarorlar tayyorlanganda va qaror qabul qilinganda, axborot bilan 

ishlashning bunday texnologiyasini o‘rganishga to‘g‘ri keladi. Bu, inson ma’lumot bilan 

ishlashda ma’lum bir madaniyatga ega bo‘lishi kerakligini anglatadi. Ushbu haqiqatni aks 

ettirish uchun yong‘in xavfsizligi madaniyati atamasi kiritilmoqda. 

Dunyo siyosiy jarayonida xavf va tahdidlar oqimidagi xavfsiz yo‘nalish uchun insonda 

umumiy madaniyat tarkibiy qismlaridan biri sifatida yong‘in xavfsizligi madaniyati bo‘lishi 

kerak. Yong‘in xavfsizligi madaniyati insonning ijtimoiy tabiati bilan bog‘liq. U insonning turli 

xil ijodiy qobiliyatlari, ko‘nikmalari mahsulidir va u quyidagi jihatlarda namoyon bo‘ladi (1-

rasm): 

- yong‘in o‘chirish texnik vositalardan (yong‘in o‘chirgich, ichki yong‘in o‘chirish 

jo‘mraklari, dastaklari) foydalanishda aniq ko‘nikmalarda; 

- yong‘in xavfsizligi qoidalarini, yong‘in – portlash xavfli obyektlar, asosiy tarkibiy qismi 

portlab yonuvchi va xavfli mahsulotlar bo‘lgan ishlab chiqarish texnologiyalaridan o‘z 

faoliyatida xavfsiz ish jarayonini tashkil eta olish qobiliyatida; 

- har xil manbalardan: portlovchi, yengil alangalanuvchi va tez yonuvchi moddalar 

to‘g‘risidagi ma’lumotlarni bilish, atrofdagilarga o‘rgatish va ma’lumotlardan ish faoliyatida 

samarali foydalana olish qobiliyatida; 

- yong‘inning xavfli omillarini analitik qayta ishlash asoslariga ega bo‘lishida; 

Yong‘in xavfsizligi madaniyatini ta’lim muassasalarda rivojlantirish, xavfsizlik 

qoidalarini o‘rgatish bo‘yicha pedagogik shart sharoitlari yetarlicha o‘rganilmagan. 

1-rasm. Yong‘in xavfsizligi madaniyatining tarkibiy qismi. 

Ta’lim jarayoni butunlay ta’lim tizimining kommunikativ imkoniyatlariga, ta’lim darajasi 

esa, uning samaradorligini oshirishga bog‘liq. Shu sababli, axborot uzatishning eng samarali 

usullarini qo‘llash, shu bilan birga fundamental bilimlarni shakllantirish va individual 

qobiliyatlarni rivojlantirish uchun sharoit yaratish zarur. Bunga masofaviy elektron ta’limning 

alohida holati sifatida ta’limning kompyuterlashtirilgan shakllarini o‘z ichiga olgan eng 

istiqbolli ta’lim usullari yordamida erishish mumkin. 

Xulosa qilib shuni aytish mumkinki, fuqarolar tomonidan yong‘in xavfsizligini 

ta’minlash, yong‘inlarning oldini olish, yong‘in xavfsizligi bo‘linmalari yetib kelgunga qadar 

birlamchi yong‘in o‘chirish ishlarini amalga oshirish, yong‘inning tarqalib ketishiga yo‘l 

qo‘ymaslik barcha davrlarda ham fuqarolarning asosiy burchi sifatida e’tirof etilgan.  

Inson xavfsizligi bilan bog‘liq har qanday narsa, hodisa yoki voqea har doim ham davlat 

faoliyatining asosiy ustuvor yo‘nalishlaridan biri bo‘lib qolishi kerak. 

portlovchi, yengil alangalanuvchi va 

tez yonuvchi moddalar to‘g‘risidagi 

ma’lumotlarni bilish, ish faoliyatida 

samarali foydalana olish 

yong‘in o‘chirish texnik 

vositalardan (yong‘in o‘chirgich, 

ichki yong‘in o‘chirish jo‘mraklari, 

dastaklari) foydalana olish 

 

yong‘in xavfsizligi 

qoidalariga amal qilish 

 

yong‘in – portlash xavfli 

ob’ektlar, portlab  

yonuvchi va xavfli 

mahsulotlar bo‘lgan 

ishlab chiqarish 

texnologiyalarida xavfsiz 

yong‘inning xavfli 

omillarini analitik 

qayta ishlash 

asoslariga ega 

bo‘lish 

